¿A quen beneficia a vía rápida do Morrazo?

“As infraestructuras viarias constitúen un armazón de feridas e cicatrices no territorio, a súa construcción da lugar a problemas, dende a diminución das comunicacións a nivel local, tanto para persoas coma para animais, á erosión en montes e vertido de escombros en ríos e cauces. 

A agresión física derivada da construcción desas grandes infraestructuras, erosión e perda de masas forestais, é un impacto nada desexable. O transporte deberá medrar de forma que a incidencia ambiental sexa a menor posible e asumida de forma consensuada pola sociedade galega.

Deberase ser restrictivo na autorización de novas autovías, e si, parece preciso envorcarse na mellora das vías comarcais que fagan máis segura a mobilidade no ámbito rural e sexan un índice da súa calidade de vida. O transporte de viaxeiros por autobús nestes contornos terá que ser unha alternativa segura, flexible e de calidade.”

Este texto, que parecería sacado dos paneis da exposición da Plataforma Anti-Vía Rápida, que por dicir cousas coma estas non está autorizada a expoñer na Casa da Cultura de Cangas, e recibe insultos de José Enrique Sotelo, que carga contra a Plataforma por difundir ideas que pretenden “deixar á comarca na era das cavernas”, este texto, dicía, non é da Plataforma senón que está sacado dun extenso traballo patrocinado por Banco Pastor, Caixa Galicia e Caixanova, chamado Proxecto “Galicia 2010”. Os máis de 160 profesionais que participaron neste estudio no que se fan recomendacións para que o país galego non perda o tren do século XXI, ... ¿pretenderán tamén que Galicia viva nas cavernas?

Por outro lado lemos tamén: “Moitas das causas da situación de deterioro medioambiental teñen a súa orixe na contaminación do aire, o ruído e a conxestión do tráfico.”

“A estabilidade social e a equidade deben basearse nunha economía sostible que estea baseada na capacidade da natureza. A planificación do desenvolvemento sostible debe integrar os aspectos medioambientais nos aspectos sociais e económicos.”
“É indispensable reducir a mobilidade forzada e deixar de fomentar o uso innecesario de vehículos motorizados. Daremos preferencia aos medios de transporte respectuosos co medio ambiente.”

 “Deberemos desenvolver e promover sistemas de transporte económicos, máis eficientes, menos contaminantes e máis seguros, en particular sistemas de transporte colectivo integrado rural e urbano, así como redes de camiños ecoloxicamente racionais.”

Parecerían ideas deses grupos acusados de ir contra o progreso, pero non o son. Son declaracións incluídas en directivas europeas, Declaración de Hannover, Carta de Lisboa, Carta de Aalborg ou Axenda 21 Local, subscritas por tódolos gobernos democráticos incluído o español. Todos son documentos que indican as liñas de progreso para o século XXI, e todos recoñecen que non hai posibilidade de futuro sen unha clara e decidida política de protección ambiental.

Polo tanto, a proposta alternativa da Plataforma Anti-Vía Rápida nin vai contra o progreso nin pretende volver á era das cavernas. É unha aposta decidida para introducir directamente á nosa comarca no século XXI. As vías rápidas son solucións obsoletas e atrasadas, pois nin foron solución para o tráfico, seguen a ter atascos e accidentes, nin para o progreso. O Salnés e O Barbanza fai anos que teñen vía rápida e medraron menos que O Morrazo sen ela. E iso tampouco o dicimos nós, son datos do directorio  Ardán que publica a Zona Franca de Vigo.

Basta pois de falacias e demagoxias. Que nos explique Sotelo,... ¡qué nos vai explicar Sotelo!, ... que nos explique Cuíña, en beneficio de quen se pretende abrir unha fenda ao longo de todo O Morrazo causando danos irreversibles á paisaxe, cortes nas veas de auga, engrosamento do caudal dos ríos, cortes de camiños, separación veciñal, expropiacións de propiedades, expropiacións que se malpagan ou non se pagan, casas que non se expropian pero nas que non se pode durmir, nin vivir tranquilo vendo como se desmoroan os taludes e aparecen gretas nas casas, mingúa na calidade do aire, ocupación de terreo agrícola, destrozo de espacios naturais, de elementos etnográficos, desaparición de xacementos arqueolóxicos, ... e todo para seguir tendo atascos de tráfico maiores dos que hoxe temos, porque non é posible que as estreitas estradas do Hío, Aldán e Beluso, dean cabida a todo o que se pretende enviar alí, no fondo da península, sen posibilidade doutra saída que non sexa o colapso total. 

Pregúntome por qué tanto empeño nun proxecto que non responde a ningunha das directivas e recomendacións oficiais sobre infraestructuras, que para sacalo adiante se incumpre a lexislación en materia de protección ambiental e de procedemento administrativo, se coartan os dereitos democráticos de expresión e información, pero iso si, sen límite orzamentario, 8.000,... 10.000 millóns ou “os que fagan falla”,... cando son incapaces de mellorar unha estrada comarcal se hai que retirar un poste ou retranquear un muro.

Queremos saber a quen pode beneficiar esta obra, porque o que si sabemos, é que O Morrazo vai saír prexudicado.

